
Brollach 

Déanann an tuarascáil ilchodach seo cur síos seo ar na príomhchinntí 

ó chigireachtaí ar shampla de chúrsaí a eagraíodh i gColáistí Gaeilge 

idir 2022 agus 2024. Is é príomhaidhm na gColáistí Gaeilge ná 

eispéiris oideachais ar ardchaighdeán a sholáthar trí mheán na 

Gaeilge do scoláirí atá cláraithe ar na cúrsaí Gaeilge. Tá ról láidir ag 

na Coláistí Gaeilge i gcur chun cinn spriocanna na Straitéise 20 Bliain 

don Ghaeilge 2010-2030.  

Is cuid thábhachtach í an obair a dhéantar i gColáistí Gaeilge chun tacú le cumas na scoláirí 

an Ghaeilge a fhoghlaim agus líofacht a bhaint amach sa teanga. Tugtar deis do na scoláirí 

an Ghaeilge a fhoghlaimíonn siad sna ceachtanna a chleachtadh trí í a úsáid i 

gcomhthéacsanna fíorshaolacha le lucht a gcomhaoise agus iad i mbun cluichí agus ag 

glacadh páirte i ngníomhaíochtaí teanga agus cultúrtha.  

Déanann Cigireacht na Roinne Oideachais agus Óige, thar ceann na Roinne Forbartha 

Pobail agus Tuaithe agus Gaeltachta, cigireachtaí chun cáilíocht an oideachais sna Coláistí 

Gaeilge a dhearbhú, suas go haon chúigiú de na cúrsaí a chuirtear ar fáil gach samhradh. 

D’fhreastail scoláirí iar-bhunscoile den chuid is mó ar na cúrsaí a ndearnadh cigireacht orthu 

idir 2022 agus 2024, le roinnt bheag rannpháirtí ó na ranganna sinsearacha i 

mbunscoileanna.  

Bhí an bhéim sna cigireachtaí ar cháilíocht na ceannaireachta agus na bainistíochta, agus ar 

cháilíocht an teagaisc, na foghlama agus an mheasúnaithe sna seomraí ranga. Rinneadh 

meastóireacht freisin ar éifeachtacht na ngníomhaíochtaí teanga agus cultúrtha a chuireann 

na Coláistí ar fáil chun úsáid na Gaeilge a spreagadh lasmuigh den seomraí ranga i bpobail 

Ghaeltachta.   

Táthar ag súil go mbeidh an tuarascáil seo cabhrach do bhainistíocht agus do fhoireann 

teagaisc na gColáistí Gaeilge agus go spreagfaidh sé plé agus machnamh ar chleachtais 

éifeachtacha sa tumoideachas agus ar conas is féidir cumarsáid agus líofacht na scoláirí sa 

Ghaeilge a neartú tuilleadh.  

Tá Cigireacht na Roinne Oideachais agus Óige tiomanta, trína cigireachtaí, tacú leis an 

Roinn Forbartha Pobail agus Tuaithe agus Gaeltachta chun eispéiris foghlama teanga ar 

ardchaighdeán a chur ar fáil do scoláirí i gColáistí Gaeilge. 

Yvonne Keating  
Príomhchigire  



Príomhchinntí ó Chigireachtaí ar Chúrsaí i gColáistí Gaeilge 2022-2024 

 

3 

 

1 Réamhrá 

Tugann an tuarascáil seo forbhreathnú ar cháilíocht an oideachais, i rogha cúrsaí a chuir 

Coláistí Gaeilge ar fáil, ina ndearnadh cigireacht orthu idir 2022 agus 2024. Reáchtáladh na 

cúrsaí i gceantair Ghaeltachta le linn mhíonna an tsamhraidh. Is é cuspóir na gcúrsaí ná 

deis a thabhairt do na scoláirí a gcuid inniúlachta sa Ghaeilge a fhorbairt agus cur lena gcuid 

eolais agus tuisceana ar shaol agus ar chultúr na Gaeltachta. Maireann na cúrsaí ar feadh 

dhá nó trí seachtaine de ghnáth. 

Is í an Roinn Forbartha Pobail agus Tuaithe agus Gaeltachta (RFPTG), faoi Scéim na 

bhFoghlaimeoirí Gaeilge, atá freagrach as faomhadh oifigiúil a bhronnadh ar na cúrsaí i 

gColáistí Gaeilge agus ar mhaoirseacht a dhéanamh ar chaighdeán na cóiríochta a chuirtear 

ar fáil do ranganna agus do ghníomhaíochtaí teanga sna Coláistí. Ní mór do na Coláistí 

Gaeilge faomhadh a fháil ó RFPTG do na cúrsaí Gaeilge a chuirtear ar fáil do scoláirí.   

Cuireann Cigireacht na Roinne Oideachais agus Óige (Roinn dá éis seo), ar iarratas ón 

RFPTG,  clár cigireachta bliantúil i bhfeidhm ar shampla de chúrsaí Gaeilge, faoi Chatagóir 

C, mar atá leagtha amach sna coinníollacha do na Coláistí Gaeilge sna Rialacháin faoina 

dtugtar aitheantas do chúrsaí Gaeilge faoi Scéim na bhFoghlaimeoirí Gaeilge 2019 

(leasaithe). Cuirtear na cúrsaí Chatagóir C ar fáil gach bliain do scoláirí iar-bhunscoile agus 

do líon beag daltaí ó ranganna sinsearacha i mbunscoileanna. Sa chomhthéacs seo, 

cuireann an Chigireacht comhairle agus treoir ar fáil do na Coláistí Gaeilge ar ábhair a 

bhaineann le teagasc agus foghlaim, cáilíochtaí múinteoirí agus cáilíocht fhoriomlán na 

gcúrsaí Gaeilge. 

Tá líon na scoláirí a fhreastalaíonn ar na cúrsaí gach bliain leagtha amach sa tábla thíos. 

Tábla 1: Tinreamh scoláirí ar chúrsaí samhraidh i gColáistí Gaeilge  

Bliain Líon na scoláirí a d’fhreastail ar na 

cúrsaí sna Coláistí Gaeilge  

Líon na gcúrsaí Gaeilge 

2022 18,332 142 

2023 21,979 148 

2024 22,753 152 

 

Gheofar sonraí breise in Aguisín 1 faoi thinreamh na scoláirí a d’fhreastail ar chúrsaí i 

gColáistí Gaeilge, léirithe ar bhonn contae, sa tréimhse idir 2022 agus 2024.   

https://assets.gov.ie/static/documents/regulations-for-the-recognition-of-irish-courses-under-the-irish-language-learners-sch.pdf
https://assets.gov.ie/static/documents/regulations-for-the-recognition-of-irish-courses-under-the-irish-language-learners-sch.pdf
https://assets.gov.ie/static/documents/regulations-for-the-recognition-of-irish-courses-under-the-irish-language-learners-sch.pdf

2 Próiseas na cigireachta 

Soláthraíonn na cigireachtaí ar shampla de chúrsaí Gaeilge léargas seachtrach ar cháilíocht 

na n-éispéireas foghlama Gaeilge a chuirtear ar fáil do na scoláirí. Dearbhaíonn na tuairiscí 

cigireachta ar chúrsaí samhraidh aonair cleachtais éifeachtacha agus tugtar treoir agus 

comhairle do bhainistíocht na gColáistí chun feabhsú leanúnach a spreagadh sna cúrsaí a 

chuireann siad ar fáil. 

Bhain na cigirí úsáid as contanam cáilíochta chun cabhrú lena n-anailís agus a dtuairisciú ar 

chinntí na cigireachta. Bhain na cigirí úsáid as contanam cáilíochta ceithre leibhéal1 le linn 

na blianta 2022 agus 2023 chun anailís a dhéanamh ar cháilíocht an chleachtais i gColáistí 

Gaeilge. Leathnaíodh an contanam cáilíochta go cúig leibhéal2 in 2024, chun deis a 

thabhairt cleachtas eiseamláireach agus ar sárchaighdeán a chur i láthair. 

 

 

 

 

 

                                                 
1 Contanam cáilíochta (2022-2023): an-mhaith; go maith; sásúil; measartha; lag. 

2 Contanam cáilíochta cúig leibhéal (2024): ar fheabhas; an-mhaith; go maith; teastaíonn feabhas 
chun caighdeán maith a bhaint amach; teastaíonn feabhas suntasach chun caighdeán maith a bhaint 
amach. 

3 Cuspóirí na gcigireachtaí 

B’iad cuspóirí na gcigireachtaí ar chúrsaí Gaeilge ná:  

 

 monatóireacht a dhéanamh ar cháilíocht an teagaisc, na foghlama agus an 

mheasúnaithe  

 monatóireacht a dhéanamh ar cháilíocht na ceannaireachta agus na bainistíochta  

 monatóireacht a dhéanamh ar cháilíocht éispéiris na scoláirí ar theanga agus cultúr 

na Gaeilge  

 comhairle a chur ar phríomhoidí, oidí agus coistí stiúrtha na gColáistí Gaeilge maidir 

le cáilíocht an oideachais sna cúrsaí aonair a sholáthraítear.  

 

Rinneadh cigireacht gan fhógra ar feadh lae ag cigire amháin nó beirt chigirí. I measc na 

ngníomhaíochtaí cigireachta, bhí breathnóireacht ar cheachtanna sna seomraí ranga, 

breathnóireacht ar shampla de ghníomhaíochtaí teanga agus cultúrtha, cruinnithe, 

athbhreithniú ar dhoiciméid agus aiseolas a chur ar fáil.   

Mar chuid den chuairt chigireachta, bhuail cigirí le fócasghrúpaí de suas le deichniúr scoláirí 

chun a dtuairimí a bhailiú faoi na cúrsaí Gaeilge. Bhí na grúpaí measctha ó thaobh aois, 

inscne agus leibhéil teanga na scoláirí. 

Le linn na gcuairteanna cigireachta, rinneadh seiceálacha chun a dhearbhú go raibh na 

Coláistí Gaeilge ag cloí leis na forálacha ábhartha den Acht um Thús Áite do Leanaí 2015.  

Rinneadh seiceálacha freisin chun a dhearbhú go raibh na Coláistí Gaeilge ag teacht leis na 

nósanna imeachta frithbhulaíochta aontaithe. 

Tugadh cuireadh do chathaoirleach choiste stiúrtha an Choláiste Gaeilge agus do 

phríomhoide an chúrsa cruinneas na bhfíricí sa tuairisc chigireachta a dheimhniú agus 

freagra an Choláiste Gaeilge do na cinntí a sholáthar. Foilsíodh na tuairiscí ansin ar 

shuíomh gréasáin na Roinne Oideachais agus Óige.  

Gheofar tuilleadh sonraí faoi phróiseas na cigireachta sa Treoir maidir le Cigireachtaí ar 

Chúrsaí i gColáistí Gaeilge. 

  

https://assets.gov.ie/static/documents/20250616_Treoir_maidir_le_Cigireachta%C3%AD_ar_Ch%C3%BArsa%C3%AD_i_gCol%C3%A1ist%C3%AD_Gaeilge_2025.pdf
https://assets.gov.ie/static/documents/20250616_Treoir_maidir_le_Cigireachta%C3%AD_ar_Ch%C3%BArsa%C3%AD_i_gCol%C3%A1ist%C3%AD_Gaeilge_2025.pdf
https://assets.gov.ie/static/documents/20250616_Treoir_maidir_le_Cigireachta%C3%AD_ar_Ch%C3%BArsa%C3%AD_i_gCol%C3%A1ist%C3%AD_Gaeilge_2025.pdf

4 An clár cigireachta ar na cúrsaí sna Coláistí 

Gaeilge 2022-2024 

Ar bhonn bliantúil idir 2022 agus 2024, rinneadh cigireacht ar cháilíocht an oideachais i gcás 

20% de na cúrsaí a sholáthraigh Coláistí Gaeilge.  

Tábla 2: Cigireacht ar chúrsaí samhraidh i gColáistí Gaeilge 

Cúige 2022 2023 2024 

Cúige Chonnacht 13 14 14 

Cúige Mumhan  2  2  3 

Cúige Uladh  4  7  7 

Cúige Laighean  0  1  0 

Iomlán 19 24 24 

 

Tá an tuarascáil seo bunaithe ar chigireachtaí ar 272 ceacht aonair i 67 cúrsa Gaeilge idir 

2022 agus 2024.  

5 Príomhchinntí na gcigireachtaí  

5.1 Teagasc, foghlaim agus measúnú  

Na príomhláidreachtaí 

Inniúlacht na múinteoirí 

 Léirigh formhór na múinteoirí sna Coláistí Gaeilge caighdeán ard cumarsáide agus 

líofachta sa Ghaeilge, scileanna éifeachtacha oideolaíocha agus bainistíochta ranga, 

agus gaol dearfach agus measúil le scoláirí. 

Timpeallacht foghlama  

 Ar an iomlán, chruthaigh na múinteoirí timpeallachtaí foghlama spreagúla agus 

tacúla. 

 Cur chuige teagaisc agus úsáid na n-acmhainní teagaisc 

 Den chuid ba mhó de na cúrsaí, bhain múinteoirí úsáid as modhanna teagaisc 

spreagúla agus straitéisí éifeachtacha a chuidigh leis na scoláirí labhairt go cruinn 

agus réimsí nua den teanga á sealbhú acu.  

 D’úsáid múinteoirí acmhainní a thacaigh le foghlaim dhifreáilte agus a chabhraigh le 

scoláirí cumarsáid a dhéanamh i nGaeilge de réir a gcumas. 

Intinní foghlama a roinnt 

 I go leor cúrsaí, roinn na múinteoirí intinní foghlama na gceachtanna go rialta leis na 

scoláirí agus rinne siad na spriocanna foghlama a chur in oiriúint dá riachtanais 

teanga. 

Cumas cumarsáide na scoláirí 

 Áit a raibh an cleachtas ranga éifeachtach, bhí na scoláirí gníomhach san fhoghlaim 

agus bhí sé ar chumas tromlach na scoláirí tabhairt faoin gcomhrá lena chéile go 

líofa agus go cruinn.  

Teicneolaíocht  

 Le linn roinnt ranganna Gaeilge, bhain na múinteoirí úsáid éifeachtach as an 

teicneolaíocht dhigiteach chun tacú le riachtanais teanga agus eispéiris foghlama na 

scoláirí.  

Ábhar na gceachtanna dírithe ar ghnáthshaol na scoláirí 

 Ar an iomlán, bhain ábhar na gceachtanna le saol laethúil na scoláirí, rud a 

chabhraigh leo an Ghaeilge a theastaigh uathu a fhoghlaim chun comhráite nádúrtha 

a bheith acu ar ábhair a bhí suimiúil dóibh.  

Measúnú foirmitheach 

 Don chuid ba mhó de na ceachtanna a ndearnadh cigireacht orthu, bhain na 

múinteoirí úsáid as ceistiúchán, breathnóireacht an mhúinteora agus tascanna 

praiticiúla chun tuiscint agus dul chun cinn na scoláirí a mheas le linn na 

gceachtanna. 

 

Aiseolas do na scoláirí  

 Gné de go leor ceachtanna ab ea an chaoi ar sholáthraigh na múinteoirí aiseolas 

cuiditheach do na scoláirí ar a n-úsáid teanga agus is minic a cheangail siad an t-

aiseolas seo le spriocanna foghlama na gceachtanna. 

Dialanna foghlama 

 Áit a raibh an cleachtas an-mhaith, d’úsáid na scoláirí dialanna foghlama go 

héifeachtach chun a gcuid dul chun cinn a thaifeadadh le linn ranganna Gaeilge. 

Thacaigh an cleachtas seo le foghlaim machnamhach. 

 

Na príomhmholtaí 

An cur chuige cumarsáideach 

 I líon beag cásanna, bhí gá ag na 

múinteoirí an cur chuige 

cumarsáideach a chur i bhfeidhm ar 

bhonn níos córasaí chun a chinntiú go 

bhfuair na scoláirí an iliomad 

deiseanna an foclóir nua a 

fhoghlaim, a chleachtadh 

agus a shealbhú. 

Úsáid na teanga ag na scoláirí 

 I gcásanna áirithe, bhí gá minicíocht na ndeiseanna cumarsáide fíorúla do na scoláirí 

a mhéadú, agus níos mó ama a leithdháileadh ar thascanna cumarsáide chun tacú 

níos fearr le scoláirí an teanga nua a shealbhú agus a inmheánú. 

Riachtanais fhoghlama aonair na scoláirí 

 I gcásanna áirithe, bhí gá ann an teagasc agus an fhoghlaim a dhifreálú do na 

scoláirí, go háirithe iad siúd le cumas inniúlachta níos ísle acu sa Ghaeilge. Bhí gá a 

riachtanais sainiúla teanga a aithint agus tabhairt fúthu trí úsáid a bhaint as cuir 

chuige oiriúnacha, straitéisí agus scafaill le linn na ngníomhaíochtaí, acmhainní 

amhairc agus teicneolaíochtaí digiteacha san áireamh.  

Monatóireacht ar fhoghlaim na scoláirí 

 I gcás roinnt cúrsaí, bhí gá le córas monatóireachta níos soiléire agus níos éasca a 

úsáid chun dul chun cinn na scoláirí sa Ghaeilge a rianú agus a thaifeadadh, ionas 

go bhféadfadh na tuismitheoirí agus na scoláirí tuiscint níos fearr a bheith acu ar an 

dul chun cinn a bhí déanta. 

Féinmheasúnú agus piarmheasúnú 

 I líon beag cúrsaí, bhí gá ann scileanna féinmheasúnaithe agus piarmheasúnaithe na 

scoláirí a fhorbairt chun cur ar a gcumas a ndul chun cinn i bhfoghlaim na teanga a 

rianú agus chun tuiscint níos doimhne a fháil ar a gcumas féin mar fhoghlaimeoirí 

teanga.  

 

5.2 Ceannaireacht agus bainistíocht  

Na príomhláidreachtaí 

Eagrú na gcúrsaí  

 Bhí an phleanáil agus an bhainistíocht ar na cúrsaí i mbeagnach gach Coláiste 

Gaeilge éifeachtach agus bhí na gníomhaíochtaí cultúrtha eagraithe go maith. 

 

Córais chumarsáide  

 Ar an iomlán, bhí córais chumarsáide éifeachtacha i bhfeidhm chun tacú le scoláirí 

agus léiríodh meas ar a nguth.  

Cúram scoláirí  

 Den chuid ba mhó de na Coláistí Gaeilge, bhí fianaise an-mhaith ar an gcaoi a thug 

siad tús áite do riachtanais phearsanta, shóisialta agus fholláine na scoláirí. Bhí dea-

chaidreamh cothaithe idir na múinteoirí agus na cinnirí chun tacú le scoláirí an 

Ghaeilge a úsáid. 

 

Comhoibriú 

 Chomhoibrigh na múinteoirí agus na cinnirí go rialta agus go héifeachtach lena 

chéile; chruthaigh siad eispéiris a spreag rannpháirtíocht scoláirí.   

 

Cultúr le haghaidh feabhsúcháin 

 Rinne tromlach na gColáistí Gaeilge dul chun cinn maith maidir le moltaí a rinneadh 

sna cigireachtaí ar chúrsaí Gaeilge roimhe a chur i bhfeidhm.  

 

Na príomhmholtaí 

Na rialacháin 

 I líon beag cásanna, moladh do bhainistíocht an Choláiste Gaeilge na nósanna 

imeachta agus na rialacháin, mar atá sonraithe sna Rialacháin faoina dtugtar 

Aitheantas do Chúrsaí Gaeilge faoi Scéim na bhFoghlaimeoirí Gaeilge 2019 

(Leasaithe) a chur i bhfeidhm go comhsheasmhach, agus a chinntiú go raibh na 

polasaithe ábhartha agus doiciméid phleanála ar fáil go héasca. 

Ceannaireacht na foghlama 

 I gcúpla Coláiste Gaeilge, bhí gá le cur chuige meantóireachta agus teagaisc 

chomhoibríoch a thabhairt isteach ar mhaithe leis na múinteoirí a chumasú mar 

cheannairí ar an bhfoghlaim. 

Próisis mheasúnaithe 

 I líon beag de na Coláistí, bhí gá ann córais mheasúnaithe níos foirmeálta a chur i 

bhfeidhm chun cumas inniúlachta agus dul chun cinn scoláirí sa Ghaeilge a mheas, 

agus na measúnuithe seo a úsáid mar theoir don teagasc, don fhoghlaim agus don 

difreáil. 

5.3 Eispéiris na scoláirí ar theanga agus ar chultúr na 

Gaeilge  

 

Na príomhláidreachtaí 

Gníomhaíochtaí cultúrtha agus ealaíona 

 Den chuid ba mhó de chúrsaí, 

cuireadh réimse leathan de 

ghníomhaíochtaí iarnóna agus 

oíche ar fáil, ó imeachtaí spóirt 

go gníomhaíochtaí cultúrtha 

agus ealaíne ar nós ceol, rince 

céilí, amhránaíocht agus filíocht.  

Ba léir gur shaibhrigh 

na gníomhaíochtaí 

tuiscint na scoláirí ar an 

teanga agus ar an gcultúr 

Gaelach. 

Rannpháirtíocht na scoláirí 

 Bhain scoláiri an-taitneamh agus tairbhe as an raon imeachtaí a eagraíodh. Bhí ról 

gníomhach ag na múinteoirí agus ag na cinnirí i dtacú agus i mealladh na scoláirí le 

linn na gcúrsaí. 

Comhoibriú agus rannpháirtíocht  

 I dtromlach na gcúrsaí, bhí na cinnirí gníomhach ag tacú leis na scoláirí in úsáid na 

Gaeilge le linn na n-imeachtaí cultúrtha.  Ar an iomlán, bhí comhpháirtíocht láidir idir 

na cinnirí, na múinteoirí agus bainistíocht an Choláiste Gaeilge; chabhraigh sé seo le 

húsáid na Gaeilge a chur chun cinn agus le folláine iomlán na scoláirí a chothú.  

 Ar an iomlán, bhí córais dea-eagraithe i bhfeidhm chun tacú le scoláirí an Ghaeilge a 

labhairt, go háirithe le linn na ngníomhaíochtaí agus imeachtaí iarnóna. Thug na 

múinteoirí agus na cinnirí treoir le linn na n-imeachtaí seo ar mhaithe leis na scoláirí 

a spreagadh chun cumarsáid lena chéile i nGaeilge.  

Guth an scoláire  

 Den chuid ba mhó de chúrsaí, thagair na scoláirí go rialta do na deiseanna a fuair 

siad an Ghaeilge a labhairt le muintir na háite, ar nós na teaghlaigh ina raibh siad ag 

fanacht leo, an tiománaí bus agus aoichainteoirí. Chuir na hidirghníomhaíochtaí seo 

ar a gcumas foghlaim faoi shaol mhuintir na háite agus mhéadaigh a meas in 

oidhreacht chultúrtha na Gaeltachta. 

An Ghaeilge mar theanga bheo 

 Le linn cúrsaí, tugadh deis do na scoláirí cuairt a thabhairt ar áiteanna stairiúla nó 

cultúrtha mórthimpeall an cheantair. Thug na gníomhaíochtaí rialta ar nós siúl, 

rothaíocht agus snámh deis do na scoláirí cultúr an cheantair a bhlaiseadh agus an 

Ghaeilge a chloisteáil agus a úsáid mar theanga bheo. 

 

Na príomhmholtaí 

Nasc idir ranganna na maidine agus gníomhaíochtaí iarnóna agus oíche  

 I gcúrsaí áirithe, bhí gá an nasc idir ábhar na gceachtanna sna seomraí ranga agus 

an Ghaeilge riachtanach do na himeachtaí iarnóna agus oíche a threisiú. 

Ag cur oidhreacht na Gaeilge chun cinn 

 I roinnt cúrsaí, bhí gá le múinteoirí ábhair dhílse a úsáid, ar nós scéalta, dánta agus 

amhráin ón gceantar áitiúil chun feabhas a chur ar thuiscint na scoláirí ar oidhreacht 

teanga agus chultúrtha an cheantair Ghaeltachta. 

6 Dearcadh na scoláirí  

Tionóladh cruinnithe le fócasghrúpaí de scoláirí le linn na gcigireachtaí chun a dtuairimí faoi 

na cúrsaí a sholáthraigh Coláistí Gaeilge a fháil.  

Labhair go leor scoláirí go han-dearfach faoi: 

 a ngrá don Ghaeilge agus a n-áthas as an nGaeilge a úsáid 

 na hionchais arda a bhí acu dá bhfoghlaim féin ar an nGaeilge  

 a sásamh le ranganna na maidine agus a mbuíochas agus a dtaitneamh as na 

himeachtaí iarnóna agus oíche 

 na deiseanna cainte a cuireadh ar fáil i rith an lae chun an Ghaeilge a úsáid, go 

háirithe an bhéim ar chanúint áitiúil na Gaeltachta a úsáid 

 an comhoibriú idir na múinteoirí agus na cinnirí sna Coláistí Gaeilge 

 a spreagadh chun an Ghaeilge a úsáid go neamhspléach eatarthu féin 

 a muinín as a bheith ar an eolas cé leis ar cheart dóibh labhairt sa chás go raibh 

ceisteanna nó ábhar imní acu 

 an spreagadh a fuair siad ón gcéad lá ar aghaidh gach iarracht a dhéanamh an 

Ghaeilge a úsáid agus a gcuid scileanna teanga a fheabhsú  

 an dea-atmaisféar cairdiúil sna Coláistí Gaeilge. 

7 Léargas ar théamaí – na saintréithe  

I gcomhairliúcháin leis an RFPTG, díríodh aird ar théama ar leith ar bhonn bliantúil sna 

cigireachtaí ar na cúrsaí i gColáistí Gaeilge idir 2022 agus 2024. Ba iad na téamaí seo ná: 

 folláine na scoláirí 

 deiseanna um shealbhú teanga le linn theagasc, fhoghlaim agus ghníomhaíochtaí an 

chúrsa 

 cuir chuige éifeachtacha tumoideachais a breathnaíodh. 

7.1 Téama na Bliana 2022: Folláine na scoláirí  

Gné de na Coláistí Gaeilge a ndearnadh cigireacht orthu ná an bhéim láidir a cuireadh ar 

fholláine na scoláirí a chur chun cinn. Léiríodh an tiomantas seo trí na nithe seo a leanas:  

 sábháilteacht na scoláirí a 

chinntiú 

 feasacht ar shábháilteacht 

uisce a chur chun cinn 

 ceanglais chosanta leanaí a 

chomhlíonadh 

 meas a chothú 

 cúram agus tacaíocht a 

sholáthar 

 tacú le meabhairshláinte  

 caidrimh dhearfacha a chothú   

 forbairt phearsanta na scoláirí a threisiú. 

7.2 Téama na Bliana 2023: Deiseanna um shealbhú teanga 

le linn an teagaisc, na foghlama agus gníomhaíochtaí 

cultúrtha  

Deiseanna sealbhaithe teanga le sonrú trasna na gColáistí le linn na ranganna maidine agus 

na ngníomhaíochtaí cultúrtha, lena n-áirítear: 

 tosaíocht á tabhairt don úsáid teanga agus don sealbhú teanga 

 soláthar deiseanna éagsúla do na scoláirí an teanga nua a shealbhú agus a 

fhorbairt i ranganna struchtúrtha na maidine agus sna himeachtaí neamhfhoirmiúla 

iarnóna agus oíche. 

 úsáid a bhaint as botúin choitianta teanga mar dheiseanna foghlama ar bhonn 

measúil  

 úsáid a bhaint as an nGaeilge mar theanga bheo le linn gníomhaíochtaí cultúrtha  

 soláthar réimse de chomhthéacsanna bríocha agus fíorshaoil do na scoláirí chun 

foclóir nua a chleachtadh sa Ghaeilge.  

7.3 Téama na Bliana 2024: Cuir chuige éifeachtacha 

tumoideachais  

Láidreachtaí agus cuir chuige tumoideachais atá le sonrú trasna na gColáistí, lena n-áirítear: 

 úsáid chomhsheasmhach agus bhríoch na Gaeilge mar theanga teagaisc, 

chumarsáide agus idirghníomhaíochta sóisialta ngach ceacht agus gníomhaíocht 

fhoirmiúil agus neamhfhoirmiúil 

 béim ar shealbhú na Gaeilge le linn na ngníomhaíochtaí ranga agus na n-imeachtaí 

iarnóna 

 timpeallachtaí foghlama fáiltiúla agus sábháilte a cheiliúraigh an Ghaeilge agus an 

cultúr Gaelach araon 

 ardchumas líofachta agus saibhreas teanga na múinteoirí agus na gcinnirí 

 an pháirt ghníomhach agus lárnach a ghlac na scoláirí ina gcuid foghlama teanga 

féin 

 na gníomhaíochtaí cultúrtha suimiúla agus taitneamhacha a eagraíodh do na 

scoláirí trí mheán na Gaeilge. 

8 Focal Scoir 

Léiríonn príomhchinntí na gcigireachtaí a rinneadh idir 2022 agus 2024 go bhfuil na Coláistí 

Gaeilge, ar an iomlán, ag comhlíonadh a ndualgais go héifeachtach maidir le dearcadh 

dearfach i leith na Gaeilge a chothú i measc na scoláirí. Trí eispéiris tumoideachais, 

gníomhaíochtaí cultúrtha spreagúla agus timpeallachtaí tacúla foghlama, bhí cuma ar na 

scoláirí go raibh fonn orthu an Ghaeilge a labhairt. Gné thar a bheith dearfach de na Coláistí 

Gaeilge ná gur sholáthair siad timpeallacht shábháilte agus thacúil ina bhféadfadh scoláirí 

an teanga a úsáid go nádúrtha ina gcumarsáid laethúil. Tríd is tríd, d’oibrigh bainistíocht 

agus foireann teagaisc na gColáistí Gaeilge go dícheallach agus go gairmiúil chun scileanna 

líofachta agus cumais teanga na scoláirí sa Ghaeilge a fheabhsú. 

Tá aistriú suntasach tagtha ó chúrsaí trí seachtaine go cúrsaí dhá sheachtain tar éis COVID-

19. Tugann na cúrsaí trí seachtaine níos mó ama do scoláirí iad féin a thumadh sa teanga 

agus níos mó deiseanna dóibh chun an teanga a shealbhú agus a úsáid. Leag na 

cigireachtaí béim ar thábhacht an dul chun cinn a dhéanann scoláirí ina bhfoghlaim teanga a 

mheas. Tarraingíonn siad aird ar an tábhacht a bhaineann le sonraí measúnaithe a úsáid 

chun an teagasc a threorú agus chun cáilíocht fhoghlaim teanga na scoláirí a fheabhsú. 

Léiríonn cigireachtaí freisin go bhfuil gá, i líon beag Coláistí, le cumarsáid níos éifeachtaí le 

tuismitheoirí chun tacú le foghlaim teanga na scoláirí. 

Is léir, ó na cigireachtaí a rinneadh idir 2022 agus 2024, go bhfuil na múinteoirí agus na 

cinnirí sna Coláistí Gaeilge ag léiriú tiomantas agus dúthracht i leith grá don Ghaeilge a 

chothú i measc na scoláirí. Bhí taithí éifeachtach, thaitneamhach, thumthacha ar an teanga 

le sonrú, den chuid is mó. 

Táthar ag súil go gcuideoidh an tuarascáil seo, agus na réimsí d’fhorbairt bhreise a aithníodh 

i gcás cuid de na Coláistí, le machnamh leanúnach ag bainistíocht agus múinteoirí i ngach 

Coláiste ar chaighdeán an oideachais atá á gcur ar fáil acu. Is gné thábhachtach í an 

cleachtas machnamhach seo i dtreo an aidhm eispéiris foghlama na Gaeilge a neartú agus 

a shaibhriú do scoláirí ó cheann ceann na tíre sna blianta amach romhainn. 

 

 

__________________  



Príomhchinntí ó Chigireachtaí ar Chúrsaí i gColáistí Gaeilge 2022-2024 

 

17 

 

Aguisín 1: Líon na scoláirí a d’fhreastail ar chúrsaí i 

gColáistí Gaeilge sna contaetha liostaithe (2022–2024) 

 

 

Foinse: An Roinn Forbartha Pobail agus Tuaithe agus Gaeltachta 

 

 

 

 

 

 

 

 

 

 

 

 

 

 

 

Líon na scoláirí ar chúrsaí  
 

  2022 2023 2024 

Gaillimh 9450 11,159 11,658 

Dún na nGall 3238 4428 4324 

Maigh Eo 2806 2988 3442 

Ciarraí 1937 2311 2048 

Corcaigh 0 57 64 

Port Láirge 901 958 1217 

An Mhí 0 78 0 

Iomlán 18,332 21,979 22,753 

Aguisín 2: Liosta na gColáistí Gaeilge sna cúigí éagsúla  

Cód an chúrsa  Contae Coláiste Gaeilge 

Cúige Chonnacht 

CGC011 Gaillimh Coláiste Uí Chadhain Teo 

CGC021 Gaillimh Coláiste Lurgan Teo 

CGC051 Gaillimh Coláiste Chonnacht 

CGC081 Gaillimh Coláiste Chamuis, Teálta 

CGC082 Gaillimh Coláiste Chamuis, Ros a’Mhíl 

CGC083 Gaillimh Coláiste Chamuis, An Tulach 

CGC101 Gaillimh Coláiste Sheosaimh 

CGC121 Gaillimh Coláiste Cholumba 

CGC122 Gaillimh Coláiste na nOileán 

CGC130 Gaillimh Coláiste Gaeilge Inis Meáin 

CGC131 Gaillimh Coláiste Laichtín Naofa 

CGC171 Gaillimh Coláiste Chiaráin 

CGC201 Gaillimh Coláiste Spleodar, Corr na Móna 

CGC202 Gaillimh Coláiste Spleodar, Leitir Mealláin 

CGC203 Gaillimh Coláiste Spleodar, Ros Muc 

CGC204 Gaillimh Coláiste Spleodar, Camus 

CGC205 Gaillimh Coláiste Spleodar, Leitir Móir 

CGC206 Gaillimh Coláiste Spleodar, Tír an Fhia 

CGC091 Gaillimh Coláiste na bhFiann, Ros Muc 

CGC281 Gaillimh Coláiste Ó Direáin, Inis Mór 

CGC181 Maigh Eo Coláiste Uisce 

CGC221 Maigh Eo Coláiste Mhuigheo, Ceathrú Thaidhg 

CGC241 Maigh Eo Coláiste Acla 

Cód an chúrsa  Contae Coláiste Gaeilge 

Cúige Mumhan 

CGN221 Corcaigh Coláiste Phobal Chléire 

CGM021 Corcaigh Coláiste Ghleann Maghair 

CGM151 Corcaigh Coláiste na Mumhan 

CGM131 Ciarraí Coláiste Chorca Dhuibhne, An Feothanach 

CGM132 Ciarraí Coláiste Chorca Dhuibhne, An Mhináird 

CGM133 Ciarraí Coláiste Chorca Dhuibhne, Coláiste na Muirí 

CGM134 Ciarraí Coláiste Chorca Dhuibhne, Baile an 

Fheirtéaraigh 

CGM135 Ciarraí Coláiste Chorca Dhuibhne, Ceann Trá 

CGM136 Ciarraí Coláiste Chorca Dhuibhne, Coláiste Íde 

CGM181 Port Láirge Coláiste na Rinne 

Cúige Uladh 

CGU093 Dún na nGall Coláiste na bhFiann, Gaoth Dobhair 

CGU031 Dún na nGall Coláiste Bhríde, Rann na Feirste 

CGU091 Dún na nGall Coláiste Mhuire Loch an Iuir 

CGU101 Dún na nGall Coláiste Árainn Mhór 

CGU191 Dún na nGall Coláiste Chara 

CGU211 Dún na nGall Coláiste Ghaoth Dobhair 

CGU212 Dún na nGall Coláiste Gael Linn, Bun an Inbhir 

CGU213 Dún na nGall Coláiste Gael Linn, Machaire Rabhartaigh 

CGU241 Dún na nGall Coláiste an Phiarsaigh 

Cúige Laighean 

CGL092 An Mhí Coláiste na bhFiann, Rath Chairn 

CGL234 An Mhí Coláiste na bhFiann, Droim Rí 

Aguisín 3: Coláistí Gaeilge ina ndearnadh cigireachtaí ar 

chúrsaí sa tréimhse 2022-2024  

Cód an chúrsa  Contae Coláiste Gaeilge 2022 2023 2024 

Cúige Chonnacht 

CGC011 Gaillimh Coláiste Uí Chadhain Teo √ √ √ 

CGC021 Gaillimh Coláiste Lurgan Teo √ √ √ 

CGC051 Gaillimh Coláiste Chonnacht √ √ √ 

CGC081 Gaillimh Coláiste Chamuis, Teálta  √  

CGC083 Gaillimh Coláiste Chamuis, An Tulach √  √ 

CGC101 Gaillimh Coláiste Sheosaimh √ √ √ 

CGC121 Gaillimh Coláiste Cholumba √ √ √ 

CGC122 Gaillimh Coláiste na nOileán √ √ √ 

CGC130 Gaillimh Coláiste Gaeilge Inis Meáin √   

CGC131 Gaillimh Coláiste Laichtín Naofa  √  

CGC171 Gaillimh Coláiste Chiaráin √ √ √ 

CGC202 Gaillimh Coláiste Spleodar, Leitir Mealláin   √ 

CGC203 Gaillimh Coláiste Spleodar, Ros Muc √  √ 

CGC205 Gaillimh Coláiste Spleodar, Leitir Móir  √  

CGC091 Gaillimh Coláiste na bhFiann, Ros Muc   √ 

CGC281 Gaillimh Coláiste Ó Direáin, Inis Mór  √  

CGC181 Maigh Eo Coláiste Uisce √ √ √ 

CGC221 Maigh Eo Coláiste Mhuigheo, Ceathrú 

Thaidhg 

√ √ √ 

CGC241 Maigh Eo Coláiste Acla √ √ √ 

Cód an chúrsa  Contae Coláiste Gaeilge 2022 2023 2024 

Cúige Mumhan 

CGM131 Ciarraí Coláiste Chorca Dhuibhne, An 

Feothanach 

√  √ 

CGM134 Ciarraí Coláiste Chorca Dhuibhne, Baile 

an Fheirtéaraigh 

 √  

CGM136 Ciarraí Coláiste Chorca Dhuibhne, 

Coláiste Íde 

  √ 

CGM181 Port Láirge Coláiste na Rinne √ √ √ 

Cúige Uladh 

CGU031 Dún na nGall Coláiste Bhríde, Rann na Feirste  √ √ 

CGU091 Dún na nGall Coláiste Mhuire Loch an Iuir √ √ √ 

CGU101 Dún na nGall Coláiste Árainn Mhór √ √ √ 

CGU191 Dún na nGall Coláiste Chara  √ √ 

CGU211 Dún na nGall Coláiste Ghaoth Dobhair  √ √ 

CGU212 Dún na nGall Coláiste Gael Linn, Bun an Inbhir √  √ 

CGU213 Dún na nGall Coláiste Gael Linn, Machaire 

Rabhartaigh 

 √  

CGU241 Dún na nGall Coláiste an Phiarsaigh √ √ √ 

Cúige Laighean 

CGL234 An Mhí Coláiste na bhFiann, Droim Rí  √  

 

 

  

 


